
Inatsisartuni ilaasortaq 

Kristian Jeremiassen, Siumut  

Qasigiannguani ineqarnermi pissutsit pillugit § 37 naapertorlugu 
apeqqummut 2012-234-imut akissuteqaat 

Asasara Kristian Jeremiassen, 

Aallarniutigalugu apeqqutitit pillugit qutsavigerusuppakkit, suliaq pillugu 

nassuiaateqarnissamut periarfissimmannga. Siullermik apeqqutit issuarneqarpoq 

tulliullugulu akissutiga allanneqarluni. 

 

Qasigiannguaniittut inissiat illut 71-inik taajorneqartut  B469, B470, B471, B474, 

B475, B489, B491 kiisalu B618 qaqugu nutarsarneqarnissaat pilersaarutaava? 
 

Ilisimatitsissutigisinnaavara, Qasigiannguani inissiat iluarsaanneqarnissaannut 

aalajangersimasumik pilersaaruteqartoqanngimmat. A/S Inissiaatileqatigiiffik INI-mit 

ilisimatitsissutigineqarpoq, ”Qasigiannguani inissiat qulingiluat septembarip 

qaammataata naanerani attartortitassatut allagarsiissutigineqarput. Taakkunannga 

marluk siullermeerlutik allagarsiissutigineqarput. Sinneri arfineq marluk 

allagarsiuteqqitaapput.” 

Inissiat taaneqartut iluarsaanneqarnissaannut pilersaarutinik aalajangersimasunik 

suliaqartoqanngilaq. Paarlattuanik illuutit arlaat siulliullutik iluarsaanneqarnissaannut 

siunnersuummik pisariaqartitsinermillu naliliinermik A/S Inissiaatileqatigiiffik INI 

suliaqarpoq. Tassunga aamma illoqarfimmi pineqartumi inoqanngitsunik 

inissiaqarnersoq, aammalu inissianik allanik iluarsaatissallugit imminnut 

akilersinnaanerusunik peqarnersoq ilaatinneqassaaq. 

2011-imi ukiakkut ataatsimiinnermi pissusiviusunut nalunaarusiaq Inatsisartunut 

agguaanneqarpoq. Nalunaarusiaq inissiat amerlassusiinut, pitsaassusiinut, innuttaasut 

amerlassusiinut, inuiaqatigiit agguagaanerannut nunatsinnilu najugaqarfinni tamani, 

illoqarfiugaluarpata nunaqarfiugaluarpataluunniit, isertitat agguaqatigiissinnerinut 

paasissutissanik imaqarpoq. Inissiat pitsaassusii immikkoortunut sisamanut 

agguarneqarput. 

Inissianit amerlasuut isaterinissaq kisimi eqqortumik aaqqiissutaasinnaasoq, inissianit 

amerlasuut amerlanersaat isaterneqarnissaannik kinguneqarsinnaasoq, inissiat 

iluarsaatissallugit imminnut akilersinnaasut, aammalu inissiat ikittunnguit 

annikitsuinnarmik aserfallatsaalineqarnissamik pisariaqartitsiviusut. Taassuma 

saniatigut UPA2012/41-mi Inatsisartut Ineqarnermut politikki pillugu Nassuiaat suliaraat. 

Neriuppunga matumuunakkut apeqqutitit akisimassallugit. 

 

Inussiarnersumik inuulluaqqusillunga 

 

 

 

Jens B. Frederiksen 


